
 

Oifig an Choimisinéara Teanga 

Preasráiteas 

 

Fáilte curtha ag an gCoimisinéir Teanga roimh fhoilsiú tráchtaireacht dá chuid 

ar fheidhmiú Acht na dTeangacha Oifigiúla. 

 

Tá céad tráchtaireacht an Choimisinéara Teanga, Séamas Ó Concheanainn, ar obair 

an Choiste Comhairligh um Sheirbhísí Gaeilge, foilsithe ag an Aire Forbartha Tuaithe 

agus Pobail agus Gaeltachta, Dara Calleary TD. Tá freagracht ar an gCoiste 

Comhairleach maoirseacht a dhéanamh ar fhorbairt agus ar chur i bhfeidhm an Phlean 

Náisiúnta um Sheirbhísí Poiblí i nGaeilge.  Sé’n Plean Náisiúnta a foilsíodh i Mí 

Dheireadh Fómhair 2024 an mapa bóthair atá ag an Rialtas le feabhas a chur ar 

sheirbhís poiblí i nGaeilge.   

 

Faoi Acht na dTeangacha Oifigiúla 2003, mar a leasaíodh i 2021, is feidhm nua de 

chuid an Choimisinéara Teanga tráchtaireacht a dhéanamh ar obair an Choiste 

Chomhairligh.   

Deir an Coimisinéir Teanga Séamas Ó Concheanainn arna fhoilsiú na tráchtaireachta: 

‘Cuirim fáilte roimh fhoilsiú mo chéad thráchtaireacht ar obair an 

Choiste Chomhairligh.  Mar choiste reachtúil tá ról cinniúnach ag an 

gCoiste Comhairleach i bhfeabhsú seirbhísí poiblí i nGaeilge, trína ról 

i bhfeidhmiú an Phlean Náisiúnta um Sheirbhísí Poiblí i nGaeilge.  Tá 

béim ar leith leagtha agam sa chéad tráchtaireacht seo ar an 

riachtanas atá ann do phleanáil fórsa saothair náisiúnta atá inniúil i 

nGaeilge. Léiríonn nádúr na ngearán atá á bhfáil ag m’Oifig go seasta 

gur dris chosáin an easpa foirne le Gaeilge mhaith le seirbhísí poiblí 

bunúsacha a sholáthar i nGaeilge. Teastaíonn tabhairt faoin bpleanáil 

fórsa saothair le Gaeilge ar bhonn córasach trasna na hearnála poiblí 

trí chéile.” 



 

I measc na bpríomhbhearta eile a bhfuil béim leagtha ag an gCoimisinéir Teanga 

orthu ina thráchtaireacht tá an ról criticiúil atá ag córas na gcaighdeán teanga agus 

an phleanáil fórsa saothair le Gaeilge oibriú lámh ar lámh.  Is trí chóras na gcaighdeán 

teanga atá le tabhairt i bhfeidhm ag an Aire Forbartha Tuaithe agus Pobail agus 

Gaeltachta a leagfar dualgas reachtúil ar chomhlachtaí poiblí seirbhísí poiblí breise a 

sholáthar i nGaeilge. 

 

Tá forbairt earnáil na hOllscolaíochta Gaeilge criticiúil freisin le go mbeidh dóthain 

céimithe le Gaeilge mhaith ar fáil i raon leathan disciplíní le postanna a ghlacadh sa 

tseirbhís phoiblí.  Tá géar-riachtanach ann leis bonneagar na Gaeltachta a láidriú trí 

mholchampais seirbhísí poiblí a fhorbairt.  D’fheabhsódh na molchampais as cuimse 

rochtain phobal na Gaeltachta ar sheirbhísí poiblí i nGaeilge agus chruthófaí go leor 

deiseanna fostaíochta dá mbarr sa Ghaeltacht freisin. 

 

Críoch 

